ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը
2022թ․ դեկտեմբերի 1-ին Լոձում՝ ԵԱՀԿ նախարարական համաժողովի շրջանակներում տեղի է ունեցել Հայաստանի և Հունգարիայի ԱԳ նախարարներ Արարատ Միրզոյանի և Պետեր Սիյարտոյի հանդիպումը, որի ընթացքում պայմանավորվածություն է ձեռք բերվել վերականգնել լիարժեք դիվանագիտական հարաբերությունները:
Դիվանագիտական հարաբերությունների վերականգնումից հետո երկու երկրների միջև ընթանում է ակտիվ քաղաքական երկխոսություն, առկա է  բազմաոլորտ  երկկողմ օրակարգ, ինչն ընդգծվել է բարձրաստիճան պաշտոնյաների փոխայցելություններով և բազմակողմ հարթակներում հանդիպումներով՝ նախագահների ու արտաքին գործերի նախարարների մակարդակով:
 Հայաստանի համար Հունգարիան ունի կարևոր նշանակություն՝ որպես ԵՄ անդամ երկիր։ 
Հայ-հունգարական համագործակցության շրջանակը ներառում է քաղաքական, առևտրատնտեսական, միջխորհրդարանական, փոխադարձ հետաքրքրություն ներկայացնող այլ ոլորտներ, աջակցության ծրագրերի շրջանակում իրականացվող արդյունավետ համագործակցություն, մասնագիտական հմտությունների ամրապնդման և կրթական ծրագրեր:
Հայաստանն ընդգծում է Հունգարիայի հետ հարաբերությունների կարևորությունը և շարունակելու է աշխատանքներ իրականացնել Հունգարիայի կառավարության հետ՝ զարգացնելու փոխշահավետ երկկողմ համագործակցությունը և կառուցողական երկխոսությունը երկու երկրների միջև:
Հայ-հունգարական համագործակցությունը զարգացման մեծ ներուժ ունի նաև ՀՀ–ԵՄ Համապարփակ և ընդլայնված գործընկերության համաձայնագրի և Արևելյան գործընկերության շրջանակներում:
Երկկողմ հարաբերություններում կարևոր դերակատարություն ունի նաև Հունգարիայի հայ համայնքը:
2024թ. մայիսի 6-ին նախարար Սիյարտոյի հրավերով կայացել է ՀՀ ԱԳ նախարար Արարատ Միրզոյանի պատասխան այցը Հունգարիա, որի ընթացքում պայմանավորվածություն է ձեռք բերվել մայրաքաղաքներում փոխադարձաբար դեսպանությունների բացման վերաբերյալ: 
ՀՀ արտաքին գործերի նախարարությունը նպատակահարմար է գտնում Հունգարիայում ՀՀ դեսպանության բացումը, ինչը թույլ կտա ավելի ընդլայնել համագործակցությունը՝ նոր լիցք հաղորդելով տարբեր ոլորտում համագործակցությանը։ 

2. Առաջարկվող կարգավորման բնույթը
 «Դիվանագիտական ծառայության մասին» օրենքի 11-րդ հոդվածի 1-ի մասի համաձայն՝ Հայաստանի Հանրապետության դեսպանությունն ստեղծվում է Կառավարության որոշմամբ` Հայաստանի Հանրապետության և տվյալ օտարերկրյա պետության միջև նախապես ձեռք բերված պայմանավորվածության հիման վրա:
Հիմք ընդունելով «Դիվանագիտական ծառայության մասին» օրենքի 11-րդ հոդվածի 1-ի մասը՝ նախագծով առաջարկվում է Հունգարիայում ստեղծել Հայաստանի Հանրապետության դեսպանություն, նստավայրը՝ Բուդապեշտում:
Ծառայության մեկնող դիվանագետի ծառայության հետ կապված ծախսերի ամսական փոխհատուցման չափերը սահմանելու, ինչպես նաև դիվանագետին օտարերկրյա պետությունում բնակարանի համար ամսական տրամադրվող փոխհատուցման գումարի առավելագույն չափը հաշվարկելու նպատակով՝ միաժամանակ առաջարկվում է լրացում կատարել ՀՀ կառավարության 2014 թվականի հուլիսի 3-ի թիվ 738-Ն որոշման N 3 հավելվածի 1-ին աղյուսակում և կառավարության 2005 թվականի դեկտեմբերի 29-ի N 2335-Ն որոշման N 7 հավելվածում՝ յուրաքանչյուր դիվանագիտական պաշտոնի համար սահմանելով ծառայության հետ կապված ծախսերի, ինչպես նաև բնակարանի փոխհատուցման համապատասխան չափ: 
Ծառայության մեկնող դիվանագետների փոխհատուցման չափերը որոշելու նպատակով ուսումնասիրվել է ՄԱԿ-ի միջազգային քաղաքացիական ծառայության հանձնաժողովի կողմից մշակված և հաստատած՝ օտարերկրյա պետություններում ծառայող դիվանագետների ծառայության հետ կապված փոխհատուցումների չափաքանակները։ Արտաքին գործերի նախարարությունը, զեկույցի մեթոդաբանությունը համապատասխանեցնելով ՀՀ դիվանագետներին վճարվող փոխհատուցման հաշվարկներին, սահմանել է հաշվարկային փոխհատուցման ազգային ինդեքս՝ օտարերկրյա պետություններում ծառայող ՀՀ դիվանագետներին վճարվող փոխհատուցման համար։
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ արտաքին գործերի նախարարության կողմից:
4. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին
Նախագծի ընդունումը 2024 և 2025թթ. պետական բյուջեներում հավելյալ ծախսեր չի առաջացնելու և Հունգարիայում ՀՀ դեսպանության ստեղծման և պահպանման հետ կապված բոլոր ծախսերն իրականացվելու են ՀՀ արտաքին գործերի նախարարության բյուջետային ծախսերի տնտեսումների հաշվին: 
5. Կապը ռազմավարական փաստաթղթերի հետ. 
	Կապը ռազմավարական փաստաթղթերի հետ բացակայում է:
